
সংবাদ বিজ্ঞপ্তি									৮ জানুয়ারি ২০২৬
বিল্ড/০১/২০২৬/০৩
বরাবর: বার্তা সম্পাদক/ প্রধান প্রতিবেদক/ এসাইনমেন্ট এডিটর/ বিজনেস এডিটর
বিল্ড-এর আলোচনা সভা
রপ্তানি বহুমুখীকরণে নন-বন্ডেড রপ্তানিকারকদের জন্য শুল্কমুক্ত কাঁচামাল আমদানির সুযোগ সম্প্রসারণের আহ্বান
সম্প্রতি ঘোষিত এসআরও ৩৮৪/২০২৫-এর বাস্তবায়নের চ্যালেঞ্জ মোকাবিলা এবং প্রয়োজনীয় সংস্কারের প্রস্তাব দেওয়ার লক্ষ্যে বিজনেজ ইনিশিয়েটিভ লিডিং ডেভেলপমেন্ট (বিল্ড) আজ “বন্ডেড ওয়্যারহাউস সুবিধার বাইরে শুল্কমুক্ত কাঁচামাল আমদানি” শীর্ষক একটি উচ্চপর্যায়ের সংলাপের আয়োজন করেছে। বিল্ডের সম্মেলন কক্ষে অনুষ্ঠিত এই সভায় নীতি নির্ধারক, সরকারি এবং বেসরকারি খাতের অংশিজন নন-বন্ডেড ও ক্ষুদ্র রপ্তানিকারকদের রপ্তানি সক্ষমতা বৃদ্ধির কৌশল নিয়ে আলোচনা করেন।
মূল প্রবন্ধে বিল্ড-এর সিনিয়র রিসার্চ অ্যাসোসিয়েট মো. নূরুজ্জামান উল্লেখ করেন যে, নতুন নীতিমালা অনুযায়ী নন-বন্ডেড রপ্তানিকারকরা ১০০% ব্যাংক গ্যারান্টির বিপরীতে শুল্কমুক্ত কাঁচামাল আমদানির সুযোগ পাবেন। তবে রপ্তানি আয় দেশে আসার পর এই গ্যারান্টি নগদায়ন করার প্রক্রিয়াটি উদ্যোক্তাদের জন্য কঠিন হবে এবং তাদের নগদ অর্থের প্রবাহ (Cash Flow) কমিয়ে দেবে। তিনি জানান, এই সুবিধা পেতে রপ্তানিকারকদের ন্যূনতম ৩০% মূল্য সংযোজন (value addition) নিশ্চিত করতে হবে এবং নিয়মিত অনলাইন ভ্যাট রিটার্ন জমা দিতে হবে। বর্তমানে এই সুবিধা ফার্নিচার, ইলেকট্রনিক্স এবং লাইট ইঞ্জিনিয়ারিংসহ মাত্র আটটি খাতের মধ্যে সীমাবদ্ধ, যা সামগ্রিক রপ্তানি সম্ভাবনাকে বাধাগ্রস্ত করছে।
ভিয়েতনামের ‘ডিউটি-সাসপেনশন’ এবং ভারতের ‘ডেফার্ড ডিউটি’ মডেলের সাথে বাংলাদেশের ব্যবস্থার তুলনা করে এই গবেষণায় রপ্তানিকারকদের আর্থিক দায় কমাতে আরও সহজ ব্যবস্থার সুপারিশ করা হয়। মূল সুপারিশগুলোর মধ্যে রয়েছে: এসআরও ৩৮৪-কে আগামী আমদানি নীতি আদেশ ২০২৫-২৮ এর সাথে সমন্বয় করা, ব্যাংক গ্যারান্টির পরিবর্তে স্পন্সর গ্যারান্টির মতো বিকল্প ব্যবস্থা রাখা এবং রপ্তানি বহুমুখীকরণে খাতভিত্তিক সীমাবদ্ধতা তুলে দেওয়া। এছাড়া রপ্তানি প্রক্রিয়া সহজ করতে অ্যাসাইকুডা (ASYCUDA) এবং আইভাস (iVAS) সিস্টেমের পূর্ণ অটোমেশন ও সমন্বয়ের ওপর গুরুত্বারোপ করা হয়।
সংলাপটি সঞ্চালনা করেন বিল্ড-এর রিসার্চ ডিরেক্টর ড. ওয়াসেল বিন শাদাত। এনবিআর-এর প্রথম সচিব মোহাম্মদ নাজিউর রহমান মিয়া বিল্ডের উদ্যোগের প্রশংসা করে বলেন যে, এসআরও ৩৮৪ প্রণয়ন একটি চ্যালেঞ্জিং কাজ ছিল এবং এটি কোনো অপরিবর্তনীয় দলিল নয়; সময়ের সাথে সাথে এটি আপডেট করা হবে। তিনি আরও বলেন, বর্তমানে ৮টি খাতকে তালিকায় রাখা হয়েছে এবং অন্য খাতগুলো আগ্রহ দেখালে তালিকা আরও বড় করা হবে। ইউপি (UP) অটোমেশনের কথা উল্লেখ করে তিনি জানান যে, প্রায় ৮৩% ইউপি এখন অটোমেটেড এবং সংশ্লিষ্ট সংস্থাগুলো এখন একে অপরের সাথে সমন্বিত।
বিপিজিএমইএ-এর সিনিয়র ডেপুটি সেক্রেটারি মো. শহীদুল্লাহ আইআরসি ও ইআরসি ধারকদের জন্য সুবিধা এবং ডেডো (DEDO)-এর মাধ্যমে পূর্ণ সহায়তার প্রয়োজনীয়তার কথা বলেন। বাংলাদেশ স্টেইনলেস স্টিল পাইপ ম্যানুফ্যাকচারার্স অ্যাসোসিয়েশনের সহ-সভাপতি সাইফুর রহমান ব্যবসা সহজীকরণ এবং চীনের পিপিপি মডেলের ওয়্যারহাউস ব্যবস্থার উদাহরণ দিয়ে এনবিআর-এর সংশ্লিষ্ট কমিটিতে বিল্ডকে অন্তর্ভুক্ত করার পরামর্শ দেন।
বাংলাদেশ ফার্নিচার এক্সপোর্টার্স অ্যাসোসিয়েশনের সিইও মো. আবদুর রউফ ব্যাংক গ্যারান্টির চেয়ে ভ্যালু অ্যাডিশনের ওপর জোর দেওয়ার পরামর্শ দেন এবং লিড টাইম কমানোর কথা বলেন। বাংলা কেমিক্যাল-এর সিইও এম. এস. সিদ্দিকী রাজস্ব নীতি প্রণয়নে এনবিআর-এর বাইরে স্বাধীন বডি গঠনের প্রস্তাব দেন এবং ১০০% ব্যাংক গ্যারান্টির সমালোচনা করেন।
বাংলাদেশ অ্যাগ্রোপ্রসেসরস অ্যাসোসিয়েশন (বাপা)-এর সাবেক সহ-সভাপতি শোয়েব হাসান পূর্বের রপ্তানি পারফরম্যান্সের ভিত্তিতে ৩০% শুল্কমুক্ত আমদানির সুযোগ দেওয়ার প্রস্তাব দেন। এসএমই ফাউন্ডেশনের ডেপুটি ম্যানেজার মাইনুল ইসলাম শিল্প নীতির সাথে সমন্বয় এবং প্রায়োরিটি সেক্টরগুলোকে তালিকায় অন্তর্ভুক্ত করার পরামর্শ দেন। এলএফএমইএবি-এর এজিএম শরীফ নওরীন আক্তার ব্যাংক গ্যারান্টি নগদায়ন ধাপে ধাপে করার এবং রপ্তানির সময়সীমা বাড়ানোর সুপারিশ করেন। বাংলাদেশ সিমেন্ট ম্যানুফ্যাকচারার্স অ্যাসোসিয়েশনের নির্বাহী পরিচালক শংকর কুমার রায় সিমেন্ট খাতকে তালিকায় অন্তর্ভুক্ত করার আহ্বান জানান।
সমাপনী বক্তব্যে বিল্ড-এর সিইও ফেরদৌস আরা বেগম জানান, আলোচনার প্রতিটি বিষয় গুরুত্বের সাথে নোট করা হয়েছে এবং একটি পূর্ণাঙ্গ প্রতিবেদন এনবিআর-এ পাঠানো হবে যাতে ক্ষুদ্র ও মাঝারি শিল্পগুলো এই নীতি থেকে উপকৃত হতে পারে এবং রপ্তানি বহুমুখীকরণ নিশ্চিত হয়।

